
LABURPENA

Laborantzarako terraza-sistemak elementu garrantzitsua dira Nafarroa iparreko landa-
paisaiaren baitan. Lan honetan, Baztan haraneko lau herri adibide hartuta, terraza-sis-
temen ezaugarri nagusiak aztertu ditugu: kokapena, morfologia, eraikuntza-teknikak
eta abar. Lortutako emaitzek erakusten dutenez, herri hauen inguruan kokatutako
terraza-sistemek multzo homogeneoak osatzen dituzte, eta tokian tokiko zerealgintza-
esparru nagusia izan dira topografia malkarrak baldintzatutako inguruetan. Gisa ho-
netan, terraza-sistemak landa-paisaiaren giltzarri gisa uler daitezke, haien bilakaera
historikoaren ikerketari bidea irekiz.

Gako hitzak: nekazaritza; landa-guneak; tokiko historia; open fields.

RESUMEN

Los sistemas de campos aterrazados constituyen un elemento prominente del paisaje
rural en el norte de Navarra. En este trabajo, analizamos sus principales caracteristicas
(localizacién, morfologia, técnicas constructivas, etcétera) tomando como ejemplo cua-
tro localidades del valle de Baztan. Los resultados alcanzados revelan que los sistemas
de campos aterrazados, situados en las inmediaciones de las respectivas poblaciones,
forman conjuntos homogéneos, que han actuado como importantes areas de produc-
cién cerealistica en contextos de topografia accidentada. De esta manera, estos espacios
pueden considerarse como un eje del paisaje rural, abriendo la puerta al estudio de su
evolucion historica.

Palabras clave: agricultura; medio rural; historia local; open fields.

ABSTRACT

Terraced agricultural fields are a prominent element in the rural landscapes of northern
Navarre. In this paper, we propose an approximation to their main features (location,
morphology, constructive techniques, etcetera), based on four local examples from the
Baztan valley. Our results reveal that terraced field systems, placed close to the habitats
forming homogeneous assemblages, have been the main areas of cereal production in
contexts of accidented topography. In this manner, these spaces can be considered as a
key of the rural landscapes, which opens the way for a study of their historical evolution.

Keywords: agriculture; rural word; local history; open fields.

1. SARRERA

Historiaren joanean, giza taldeek ahalmen handia erakutsi dute mota guztietako
inguruak kolonizatzeko, ezaugarri topografiko eta klimatiko arras desberdinetara
egokituz eta, ahal izan duten neurrian, krisi-arriskuak gutxitzeko estrategiak gara-
tuz. Erliebe malkarrak eta higadura-prozesu indartsuek baldintzatutako tokietan,
egokitzapen hau laborantzarako terraza-sistemen eraikuntzan gauzatu izan da. Hala,
elementu horiek paisaiako elementu esanguratsua dira Europako hainbat mendi-es-
kualdetan (adib.: Ballesteros et al., 2006; Fall et al., 2012; Ferndndez et al., 2014;
Ferro et al., 2014; Ferro et al., 2015; Ferro et al., 2017; Harfouche, 2007; Koborov
& Borisov, 2013; Narbarte-Herndndez et al., 2020; Price & Nixon, 2005; Puy et al.,
2016; Quirds et al., 2014; Rackham & Moody, 1996; Rendu et al., 2015; Wilkinson,
2003).

Espazio hauek sortzeko, maldak lubaki eta euste-hormen bidez lautu behar izan
dira, tokian tokira egokitutako teknika espezifikoak erabiliz (adib.: Ballesteros, 2010;
Ruiz del Arbol, 2005). Gisa honetan, higadura gutxitzea, irrigazioa zein drenaia
erraztea eta lurzoruen garapena ziurtatzea lor daiteke (adib: Arndez et al., 2015).
Alabaina, prozesuak lan-esku eta baliabide material ugari inbertitzea eskatzen du,
eta askotan beharrezkoa izan da koordinatutako ekintza kolektiboak eta epe luzeko
laborantza-ekoizpen estrategia bat uztartzea, tokiko zein eskualdeko erakunde sozia-
lek bideratuta.

Nafarroak berezkoa du ekosistema- eta paisaia-aniztasuna; bertan ez dira falta, nos-
ki, mota honetako egiturak, eta balio natural eta kultural handia ere aitortzen zaie

(adib.: Del Valle de Lersundi et al., 2011; Zabalza et al., 2016). Haatik, orain arte ez
da ohikoa izan laborantzarako terrazak eraikitako espazio gisa ulertzea eta denboran
zehar aldatzen doan paisaia baten testuinguruan aztertzea, harreman sozial eta eko-
nomiko jakin batzuen baitan. Lan honen bidez, debate hori zabaltzeko helburua ezarri
nahi izan dugu, laborantzarako terraza-sistemek Nafarroa atlantiarreko' landa-paisaia
tradizionalen egituran izan duten papera ikertuz. Arreta Bidasoa bailaran zentratuko
dugu batik bat, XX. mendean zehar etnografoen zein historialarien aldetik arreta han-
dia jaso izanik, bertako paisaiak aski ezagunak baitira.

Hurrengo orrialdeetan, lehenik eta behin, paisaia hauen barne-egitura aztertuko
dugu. Ondoren, bertan topa daitezkeen terraza-sistemak deskribatuko ditugu: kokape-
na, morfologia, eraikuntza-ezaugarriak, eta abar. Azkenik, interpretazio-gako zenbait
proposatuko ditugu, inguruko eskualdeetan topa daitezkeen antzeko elementuekiko
analogiak profitatuz.

2. PAISATAREN MORFOLOGIA ETA BANAKETA FUNTZIONALA

Eremu klimatiko eta biogeografiko atlantiarrean kokatuta egonik (1. irudia), Nafa-
rroa iparreko eskualdeetan landa-paisaiak ezaugarri bereizgarriak ditu. Horien artean,
aipagarria da bereziki etxe-unitate indibidualaren garrantzia, tokiko gizarte-harre-
manak saretzeko orduan. Erdi Aroaz geroztik, izan ere, etxea izan da herri hauetako
auzotasun-subjektu nagusia, haren bidez txertatzen baitziren norbanakoak komunita-
teko bizitza kolektiboan?. Horrez gain, mugarri materialak ere badira etxeak; paisaiako
erreferentzia-puntu gisa funtzionatzen dute, eta bertatik ordenatzen dira espazioa zein
laborantza-baliabideen aprobetxamendua.

Etxeen banaketa espaziala topografiaren araberakoa izan ohi da. Espazio irekiak eta
lauak dauden tokietan, populamendua zabaldu egiten da, han-hemenka etxe-multzo ti-
piak sakabanatuz. Hala gertatzen da, adibidez, haran nagusietako ibarretan, hala nola
Beran, Etxalarren, Iturenen edota Arizkunen. Etxeen dispertsioa are nabarmenagoa da
zenbait mendi-ingurutan; bertan, Aro Modernoan zehar, abeltzaintzako espazio be-
reziak —saroi eta borda sakabanatuak— baserri berri bihurtzeko prozesu bat eman zen,
Baztango Orabidean (Arizcun, 1988; Mendicoa, 2015) edota Leitzan (Perurena, 2019,
2020), kasu®. Aitzitik, erliebea malkarragoa eta higadura azkarragoa den inguruetan,

1 Nozio geografiko honen baitan sar daitezke, oro har, Bidasoako eskualdeak (Bortziriak, Malerreka, Ber-
tizarana eta Baztan, Urdazubi eta Zugarramurdi barne) zein Larraun, Araitz, Leitzaran eta Urumea hara-
nak; baina zenbait ezaugarri Irufierri iparreko haranetara ere (Basaburua, Ultzama, Anue, Odieta, Atetz eta
Imotz) hedatzen dira.

2 Etxearen dimentsio sozial hau presente dago, honezkero, Leoncio Urabayen geografoaren lanetan (adib.:
1929a, 1929b, 1931, 1932); Julio Caro Barojak ere erruz landu zuen eskualde hauen historiari eta etnografia-
ri buruzko bere lanetan (adib.: Caro, 1969a, 1969b, 1971-1972, 1982), eta gerora ere zabaltzen eta garatzen
jarraitu du, tokiko gizarte-harremanen ardatz gisa aztertu duten hainbat ikerlariren eskutik (adib.: Douglass,
1975; Floristdn & Imizcoz, 1993; Imizcoz, 1992, 1993, 2009).

3 Antzeko prozesuak behatu izan dira Lapurdiko zein Gipuzkoako hainbat eskualdetan (Narbarte, 2020);
baita, urrunago joanda, erdialdeko eta ekialdeko Pirinioan ere (Bille et al., 2007).

etxeak multzo trinkoagoetan elkartuta ageri dira; hau da, esaterako, Belate inguruan
dauden Baztango herrien kasua (1. irudia).

Kasu batzuetan zein bertzeetan, populamenduaren hezurdura osatzen duen etxe-
multzoak paisaia dibertsifikatu baten erdigunean daude. Inguruan, laborantza, abel-
tzaintza zein basogintza jarduera desberdinetarako espazioak mosaiko gisa egituratzen
dira, habitataren inguruan zirkulu kontzentrikoetan antolatuta. Hurbilen daudenak
lan- eta baliabide-inbertsio handiena eskatzen duten jarduerei lotutakoak izan ohi dira.
Lehenik, fruta zein barazkiak ekoizteko baratzeak ditugu; espazio hauek txandakatze-
ziklo intentsiboen bidez kudeatu ohi dira eta, etengabeko zaintza behar dutenez, etxeei
atxikita egoten dira*. Bigarrenik, zerealgintzarako soroak; gaur egun, oro har, abere-
entzako bazka ekoizteko belai bilakatu diren arren, herri gehienetako memoria kolekti-
boan oraindik presente dago iraganean bertan lantzen zen biurteko errotazioa, gariak
(Triticum aestivum), artoak (Zea mays) eta bertze produktu osagarri batzuk osatuta.
Sail hauetan ohikoak ziren goldaketa edo laiaketa bezalako praktikak, baita ongarrit-
ze- eta kareztatze-erregimen intentsiboak ere’.

Herriguneetatik aldendu ahala, espazio produktiboek gero eta erabilera estentsiboa-
goa izan dute: abereak bazkatzeko belaiak; simaurra egiteko baliatzen ziren iratze-
lekuak®; egurra, gaztaina, ezkurra eta bertze hainbat produktu ematen zituzten basoak,
abereentzako bazkaleku ere bazirenak’; bai eta artzantzarako goi-mendietako larreak®
ere (2. irudia).

4 Geografikoki hurbil kokatuta dagoen eta antzeko ezaugarri topo-klimatikoak dituen Bizkaian, adibidez,
ikerketa etnoarkeologikoak erakutsi du etxeen inguruan kokatutako laborantza-esparru intentsibo hauetan
zein harreman-sare estu sortzen diren espezie, praktika eta ezagutza desberdinen artean (Gonzilez et al.,
2003). Izan ere, jakina da lursail baten eta etxebizitzaren arteko distantziak erlazio proportzionala duela
lursail horretan laborantza intentsiboa egiteko dagoen aukerarekin (Van der Veen, 2005).

5 Errotazio hauek erruz dokumentatu zituen XX. mende hastapeneko etnografiak, bai Nafarroa atlantiarrean
(adib.: Caro, 1944; 1958, Douglass, 1975; Saragueta & Satrustegui, 1984) eta baita inguruko bertze euskal
eskualde batzuetan ere (adib.: Arin, 1957-1960; Arrillaga, 1957-1960; Barandiaran, 1961, 1965-1966; Lasa,
1956; Lizarralde, 1927). Kontrastea argia da Nafarroako eskualde ez-atlantiarrekiko; ikus. «Agrario, paisa-
je» sarrera, Gran Enciclopedia de Navarra-n: http://www.enciclopedianavarra.com/?page_id=2387 (kontsul-
ta-data: 2020/10/17).

6 Iratze-lekuak mendi komunaletan kokatuta egon ohi ziren. Berriki arte, izugarrizko garrantzia izan dute
Nafarroa atlantiarreko ekonomia domestikoen mantenurako, Goizuetan xehe aztertu izan den gisan (Mon-
tesinos, 2013).

7 Basoen kudeaketa tradizionala, ikuspegi etnoarkeologiko batetik, Bizkaia bezalako eskualde atlantiarretan
ikertua izan da (Zapata & Pefia, 2003).

8 Goi-mendiko bazkalekuei lotutako ikerketa historiko gehienak kudeaketa-eredu kolektiboetan eta hauek
gorpuztu zituzten erakundeetan zentratu izan dira; bertzeak bertze, Nafarroako fazeriak (adib.: Razquin
et al., 2012; Zubiri, 2004) edota Gipuzkoa eta Arabako partzuergoak (adib.: Aragdén, 2003). Bertzalde,
Zuberoako goi-mendietako bazkalekuek arreta handia jaso dute antropologia kulturalaren (Ott, 1981) eta,
berrikiago, arkeologiaren eta geozientzien aldetik (adib.: Coughlan, 2013; Leigh et al., 2015a, 2015b); lan
hauek lortutako emaitzek argi uzten dute abeltzaintza- eta basogintza-praktikek izan duten garrantzia pai-
saia hauen bilakaera historikoan.

Hala, ikuspegi historiografiko tradizionalek guztiz atomizatutako baserriak eta es-
pazioaren banaketa funtzional deszentralizatu bat deskribatzen dituzten arren (adib.:
Caro, 1958), beharrezkoa da hainbat fiabardura azpimarratzea. Alde batetik, argi dago
paisaiaren barne-artikulazioan zenbait pauta errepikatu egiten direla, eta horiek, neurri
batean behintzat, ekintza kolektibo baten bidez garatuz joan direla. Erran nahi baita,
paisaiaren hezurdura osatzen duen eta espazio hauek guztiak antolatzen dituen ardatz
nagusia, erreferentziazko unitate soziala, ez litzatekeela (beti) etxe isolatua, hainbat
etxek osatutako multzoa baizik. Honen adibide gisa, laborantzarako terraza-sistemen
kasua azter daiteke, segidan ikusiko dugunez.

U R Y VP 1)
b T,

Wy

Iralckuak

Belaiak [oulsil
1. irudia. Ikerketa-esparrua eta testuan aipatutako 2. irudia. Nafarroa iparreko landa-paisaiaren krokis
herriak. Egilea: Josu Narbarte. eskematikoa. Egilea: Josu Narbarte.

3. LABORANTZARAKO TERRAZA-SISTEMAK: LAU ADIBIDE

Laborantzarako terraza-sistemak paisaiaren elementu bereizgarria dira Nafarroa
atlantiarreko aunitz herritan, topografia malkarra dutenetan bereziki. Horren adibide
dira Baztan haraneko Basaburuko herriak, Belateko portu inguruan. Gorago erran
den gisan, herri hauetan etxeek multzo trinkoak eratzen dituzte; haien erdigunea
parrokia-eliza izan ohi da, herriko punturik altuenean kokatuta, paisaiako erreferen-
tzia bisual nagusia osatuz.

Haranaren bertze alde batzuetan ez bezala, herri hauen inguruan urriak dira labo-
rantzarako egokiak suerta litezkeen ibar zabal eta eguzkitsuak. Hemen, laborantzarako
espazioak eraiki egin behar izan dira, habitaten inguruan kokatutako terraza-sistemen
bidez. Terraza hauek unitate definituak eratzen dituzte herri hauetako paisaiaren bai-
tan; haien ezaugarriak direla medio, tipologia bereizgarri bat osatzen dute. Adibiderik
esanguratsuenak Ziga, Aniz, Berroeta eta Zozaiakoak dira.

3.1. Ziga

Ziga (188 biztanle) Ezkorla mendiaren (645 m) ipar magalean kokatuta dago, Urandi
eta Sustroi erreken artean zabaltzen den ordoki tipi batean. Herriko punturik altue-
nean (362 m) San Lorentzo eliza dago kokatuta. Metro gutxira, Elizagibel izeneko

kaskoa aurkitzen da (374 m), Baztan haranaren gaineko kontrol bisual ezin hobea duen
talaia.

Zigatik abiatuta, iparrerantz eta ipar-mendebalderantz jausten diren magalek maila-
katutako terraza-sistema zabal bat eratzen dute. Hamar terraza dira orotara; ia 17
hektareako hedadura hartzen dute, eta 60 metro inguruko desnibela estali, Elizagibe-
letik hasi eta Gortaria baserriraino (317 m), edo are Galtzada izeneko parajera (302 m)
(3. irudia). Terraza guztiak paraleloan egituratuta daude, sestra-kurben arabera egoki-
tutako lursailak eratuz (4. irudia). Terraza bakoitza hainbat sail tipitan zatituta dago,
jabe ugariren artean banatuta. Sistemaren goiko aldean ordoki zabal bat kokatzen da,
Elizagibelgo gainaren oinetan; barrideek Karate deitzen diote, eta Nafarroako Datu
Espazialen Azpiegiturak (IDENA) Garate izenaz jasota dakar bere kartografia topo-
grafikoan.

Terraza baten eta bertzearen artean, 1 eta 2,5 metro bitarteko ezponda egon ohi
da, harrizko hormaz indartuta sarri (5. irudia). Horma hauetariko asko landarediak
estalita dauden arren, argi ikusten dira higadurak edo sastraken erreketak sedimen-
tua erretiratu duen zenbait puntutan. Hormak ofitazko eta kareharrizko blokez eginik
daude, hots, inguruan ugariak diren arrokekin; neurri tipia dute, eta argamasarik gabe
kokatuta egon ohi dira, tarteetan sartutako lurrak soilik trinkotuta.

Egun, Zigako terrazak belaiz estalita daude eta abereentzako bazka ekoizten dute.
Salbuespen bakarra sistemaren goiko aldean kokatutako baratze tipi zenbait dira, eta
beheko aldean landatutako frutarbola-sail batzuk. Haatik, herriko memoria kolekti-
boan oso presente dago iraganean arto-landa gisa erabili izanaren oroitzapena, gu-
txienez XX. mende erdira arte. Laborantza-erabilera honen lekuko, sistemako hainbat
puntutan harri-mukuruak topatzen ahal dira (6. irudia); ziur aski, harri horiek lurra
goldatzean azaleratuko ziren, eta laborantza errazteko erretiratu.

3. irudia. Zigako terrazen planimetria eta sekzioa. Egilea: Mattin Aiestaran.

4. irudia. Zigako terrazen irudiak. (a) Mendebaldeko sektorea, herrigunearen azpian. (b) Ekialdeko sektorea,
Karate izeneko ordokiaren azpian. Argazkiak: Josu Narbarte.

5. irudia. Zigako terrazen euste-hormen zenbait adibide (a, b, ¢). Argazkiak: Josu Narbarte.

Cuadernos de Etnologia y Etnografia de Navarra (CEEN), 95,2021, 187-208 195
ISSN: 0590-1871 ISSN-e: 2530-5840 ISSN-L: 0590-1871

OO0



Josu Narbarte, Mattin Aiestaran, Maite Errarte, Suberri Matelo /10

6. irudia. Zigako terrazen artean kokatutako harri-mukuruak. Argazkia: Josu Narbarte.

3.2. Aniz

79 biztanlerekin, Aniz da Baztan harana osatzen duten hamabortz herrietan tipiena.
Zigatik hurbil kokatzen da, Ezkorla mendiaren (645 m) mendebaldeko magalean. He-
rria Garmendi izeneko kasko baten inguruan kontzentratuta dago, haren gainaldean
Asuntzioko eliza kokatzen delarik (396 m). Ipar-mendebalderantz, Munoa izeneko
mendia dago (455 m).

Herri honetan, gutxienez, hiru puntutan ikusten ahal dira laborantzarako terraza-
sistemak, Zigakoak baino entitate tipiagoa badute ere. Lehena Garmendiko ipar maga-
lean dago, herrigunearen oinetan. Magal honetan bortz terraza mailakatu ageri dira,
IDENAko kartografia topografikoan Etxeondo gisa izendatuak; errekarantz jausten
dira ia 40 metroko desnibela estaliz (7. irudia). Neurri tipia dute, eta multzoak bere
osotasunean apenas hartzen baititu 6,5 hektarea. Aitzineko kasuan bezala, lur-muntoz
egindako ezpondek 1 eta 2,5 metro bitarteko garaiera dute; landare-estaldura desager-
tuta eta sedimentua higatuta dagoen tokietan, harrizko horma-zatiak ikusten ahal dira.
Anizko terrazen ezaugarri berezi bat da ezpondak zuhaitzez indartu izana, ziur aski
higadura gutxitzeko (8. irudia). Bertzalde, aipagarria da Anizen bildu izana terrazen
eraikitzeari buruzko «islegitu» aditza, maldetan dauden belaien zelaitzea erran nahi
duena. Ezpondaren islegitzea, lurra kenduz edo puska kenduz egiten zen (Salaburu &
Lakar, 2005).

Laborantzarako terrazaz hornitutako bigarren puntua Garmendiren hegoaldeko
magala da, hau ere herrigunearen oinetan. Abaniko baten gisara antolatutako hama-
bi terraza dira, elizatik abiatuta Anizpe errekaraino ia 60 metroko desnibela estaliz
jausten direnak. Kasu honetan ere, terrazen arteko ezpondak lurrez eginda daude, eta
batzuetan zuhaitzekin indartuta ageri dira. Azkenik, hirugarren multzoa Anizpe erre-
karen ekialdean kokatuta dago, aitzineko multzoaren parean. Gainjarritako lau terraza
zabalek osatzen dute, hormaz mugatuta; 40 metroko desnibela estaltzen dute. Oro har,
terraza hauek guztiek 7,5 hektareako hedadura hartzen dute.

A’
w 40 “ " 1
B’
7. irudia. Anizko terrazen planimetria eta sekzioa. Egilea: Mattin Aiestaran.

8. irudia. Anizko terrazen ikuspegi orokorra. Argazkia: Mattin Aiestaran.

3.3. Berroeta

Berroeta (123 biztanle) Abartan mendiaren (1095 m) ipar-mendebaldeko magalean
kokaturik dago, Marin errekaren gaineko ordoki batean. Erreka hori Baztan/Bida-
soaren ibaiadarra da, eta haren hegitik iragaten da Belaterantz doan N-121A errepidea.
Herrigunea San Martin parrokia-elizaren inguruan (377 m) multzokatuta dago.

Herritik hegoaldera, terraza-sistema handi bat kokatzen da. Hamabi terraza parale-
lok osatzen dute; haien forma luzea eta oso estua da, magalaren pendiz handiari egoki-
tzeko. Guztira, 6 hektareako hedadura eta 60 metroko desnibela estaltzen dute (9.-10.
irudiak). Terrazen arteko ezpondek garaiera handia dute, 2-3 metrokoa, eta harrizko
hormaz zein zuhaitzez indartuta daude.

Terraza hauen erabilera, egun, dibertsifikatua da: baratzeak, frutarbola-sailak eta, ba-
tik bat, belaiak topatzen dira bertan. Haatik, galdekatutako bizilagunek adierazi dute
sail hauetan, XX. mende erdira bitarte, zerealgintza izan zela laborantza nagusia, batik
bat garia eta artoa lantzen zirelarik. Ildo beretik, IDENAko kartografia topografikoak
jarduera hauekin lotutako zenbait mikrotoponimo biltzen ditu, bizilagunen artean ere
oraindik ezagunak direnak. Hala, Garagarreta aipa liteke, garagarra (Hordeum vulga-
re) bezalako zereal baten laborantzari lotuta. Adierazgarriak dira, halaber, landa hitze-
tik eratorritako izenak: Landatxipi, Landandia eta Makurreko Landa. Baztanen, Ultza-
man bezalaxe, landa hitzak laborantzarako —eta, bereziki, zerealgintzarako— erabiltzen

den lursail bati egiten dio erreferentzia’. Bertzalde, Iluberri toponimoa ere jasota dago
sistemaren hegoaldeko muturrean, herrigunetik urrutien kokatutako puntuan; haren
esanahia ilunagoa den arren, ezin da baztertu luberri hitzarekin lotura izatea.

Berroetan bada bigarren terraza-sistema bat, Aizkoa muinoaren (462 m) ipar-mende-
baldeko magalean eraikia. IDENAko kartografia topografikoak Karate izenez jasotzen
du inguru hau. Terraza-sistemak 8 hektareako hedadura hartzen du, 440 eta 373 m
bitarteko altitudeak estaliz (9.-11. irudia). Terrazak magalaren profilera egokituta dau-
de, gainazal lau tipiak eratuz; hauen hegian, ezpondak harrizko hormaz zein zuhaitzez
indartuta ageri dira. Haatik, terraza hauen artean gehienak oso higaturik daude, eta
haien mugak planoan definitzea zaila gertatzen da; horregatik, ez da erraza zenbat
terraza dauden zehaztea ere. Espazio hauek, gaur egun, larre gisa baliatzen dira, eta
herrian ez dago iraganean bertze erabilerarik eduki zianaren memoriarik.

A A
o
e -
g — — - —
dan -
-
[0 = n » 15 1a 3 ]
B B’
L]
4
s -
£ -
el = ———
My —
Mo
= 0 » F n [

9. irudia. Berroetako terrazen planimetria eta sekzioa. Egilea: Mattin Aiestaran.

10. irudia. Berroetako terrazen irudia. Herriaren ikuspegi orokorrak, hegoaldean kokatutako terraza-sistema-
rekin. Argazkia: Mattin Aiestaran.

9 Izeta (1997); Euskaltzaindia (d. g.):
https://www.euskaltzaindia.eus/index.php?option=com_oehberria&task=bilaketa&Itemid=413&lang=cu-
ES&query=landa (kontsulta: 2020/10/10).

11. irudia. Berroetako terrazen irudia. Karateko terrazak. Argazkia: Mattin Aiestaran.

3.4. Zozaia

Oronozko parrokiaren baitako landa-auzo tipia da Zozaia (34 biztanle); baina, herri-
gunearekiko urrun kokatua egonik, izaera bereizgarria garatu du. Gurutzealdea mui-
noaren (445 m) ekialdeko magalean dago, Marin eta Urandi errekek bat egiten duten
puntuaren gainean. Auzoa Behe Erdi Aroko Jauregia dorretxearen inguruan egitura-
tzen da (307 m), haranaren gaineko kontrol bisual ezin hobearekin.

Zozaiaren eta Marin errekaren artean, Gurutzealdearen ekialdeko magal osoa zenbait
terrazaren bidez egokituta dago. Gainazalaren profilari egokituta, terraza hauek neurri
aldakorreko laborantza-gune lauak eratzen dituzte. Orotara, terraza hauek 119 me-
troko desnibela esataltzen dute, sistemaren gainaldeko 312 metroetatik hasi eta Zo-
zaierrotako 193 metroetaraino; haien hedadura 9 hektareakoa da (12. irudia). Terrazen
arteko ezpondek 1 eta 2,5 metro bitarteko garaiera dute, eta han-hemenka zuhaitzez
indartuta ageri dira. Puntu askotan higadura handia pairatu badute ere, haien kontser-
bazioa ona da oro har.

Terraza hauen erabilera abeltzaintzara bideratuta dago egun, belai gisa baliatzen
baitira. Sail tipiren bat edo bertzek baino ez du hartzen baratzerik. Ez da posible
izan herrian iraganeko bertze erabilera batzuen memoria jasotzea. Hala eta guztiz
ere, IDENAko kartografia topografikoak iradokitzen du inoiz laborantza nagusi izan
zela, zenbait mikrotoponimo fosilizatuta gelditu baitira bertan: Landalux, Azperro
eta Alorrandi, adibidez, landa, berro eta alor hitzen gainean eraiki dira, guztiak

laborantza-praktikei lotuak'®. Magalaren beheko aldean, aldiz, fruta-arbolen presen-
tzia iradokitzen duten toponimoak gordetzen dira, hala nola Mizpirondo (Mespilus
germdnica); baita abeltzaintzari lotuak ere, Larrapil kasu.

12. irudia. Zozaiako terrazen planimetria eta sekzioa. Egilea: Mattin Aiestaran.

13. irudia. Zozaiako terrazen adibide bat. Argazkia: Mattin Aiestaran.

10 Landa hitzari lotuta, ikus 9. oin-oharra. Berro hitza, «luberri» zentzuarekin, Pirinioko bailaretan doku-
mentatu izan da, bertzeak bertze Aezkoan (Azkue, 1927) eta Erronkarin (Izagirre, 1961); Ultzaman, aldiz,
lursail bati edo laborantzarako lur bati egin bide dio erreferentzia, modu generikoan (Izagirre, 1966). Alor
hitzari dagokionez, «laborantzarako lur» gisa dokumentatuta ageri da Erronkarin (Izagirre, 1961) zein
Ultzaman (Izagirre, 1966), eta orokorki euskararen ekialdeko aldaera guztietan. Ikus hitz bakoitzaren sa-
rrera, Euskaltzaindian (d. g.):
https://www.euskaltzaindia.eus/index.php?option=com_ochberria&task=bilaketa&Itemid=413&lang=eu-
ES&query=berro;
https://www.euskaltzaindia.eus/index.php?option=com_ochberria&task=bilaketa&Itemid=413&lang=eu-
ES&query=alor (kontsulta: 2020/10/10).

4. XUNDAK ETA EZPONDAK

Arestiko orrialdeetan deskribatutako laborantza-lurrek xunda izena jasotzen dute.
Termino hau ohikoa da Baztanen (Izeta, 1997), baina baita Lapurdin eta Garazin ere;
oro har, «laborantzarako lursail» gisa definitu ohi da, baina sarri badu atxikita sail
tipi, estu eta luze baten fiabardura'l. Definizio honek, bistan denez, guztiz egiten du bat
laborantzarako terraza batekin. Terrazen arteko ezponden izena, aldiz, arras hedaturik
dago euskararen ekialdeko aunitz aldaeratan, tartean Baztanen eta Ultzaman (Ibarra,
1994; Izagirre, 1966; Izeta, 1985), bi sailen arteko koska edo desnibelari erreferentzia
egiteko!?.

Gorago deskribatu ditugun terrazen artean, gehienak belai bilakaturik daude egun,
abereentzako bazka ekoizteko xedez. Sail gutxi batzuk baino ez dira baliatzen artoa
ekoizteko edo baratze tipi gisa, bereziki etxebizitzen ingururik hurbilenean. Aitzitik,
galdekatutako bizilagun gehienek oraindik gogoan dute, antzina, xunda gehienak arto-
landa gisa baliatzen zirela; are, zenbaitek aipatzen dute ere gariaren eta artoaren arteko
txandakatzea. Iraganeko erabilera hauek argi eta garbi antzematen dira aztertutako
toki desberdinetako mikrotoponimiari esker; XX. mende erdialdera arte hegemonikoak
izan ondoren, apurka protagonismoa galtzen joan ziren ordutik, landa-bizimodu tradi-
zionala desagertzen zihoan heinean.

Argi gelditu da, beraz, xunda eta ezpondaz osatutako sistema hauek Baztango Ba-
saburuko landa-paisaiaren berezko elementua izan direla denboraren joanean. Herri
hauetan ez dago bailararen bertze inguru batzuetan nagusi direnak bezalako alubioi-
lautadarik eta, beraz, mendi-magalen egokitzapena ezinbertzekoa izan da laborantza-
rako egokiak izango ziren gainazal lauak sortzeko. Gisa honetan, terraza-sistemak izan
dira herri horien laborantza-esparru nagusia, zerealgintzari lotuak batik bat; bertan
polilaborantza intentsibo bat gauzatu izan da, gariaren, artoaren eta produktu osaga-
rrian biurteko txandakatzean oinarrituta.

Sistema bakoitzaren baitan, terraza guztiak elkar lotuta ageri dira. Haien eraikuntza
eta mantenuak diseinu bateratu bakarrari erantzun behar izan dio ezinbertzean, unean-
unean behar ziren lan-eskua zein baliabide materialak auzolanean mobilizatuz. Haien
ustiapena partikularra izan arren, beraz, multzo hauek tokiko komunitateen ekintza
kolektibo eta koordinatuaren isla gisa interpretatu behar dira. Ideia honek zalantzan
jartzen ditu baserriaren inguruko ohiko narratiba historikoak, non etxe-unitate indibi-
duala baitzen baliabideen apropiazio- eta kudeaketa-ardatz nagusia. Gauzak horrela,
hainbat galdera zabaltzen dira espazio hauen genesiaren eta bilakaeraren inguruan,
baita tokiko paisaia osatzen duten gainerako elementuekin —bereziki, herriguneekin—
izan duten harremanari dagokionez ere. Ildo honetan, hipotesi gisa, zenbait analogia

11 Tkus Euskaltzaindia (d. g.): https://www.euskaltzaindia.eus/index.php?option=com_oehberria&task=bilak
eta&ltemid=413&lang=eu-ES (kontsulta: 2020/10/10).

12 Tkus Euskaltzaindia (d. g.): https://www.euskaltzaindia.eus/index.php?option=com_oehberria&task=bilak
eta&ltemid=413&lang=eu-ES (kontsulta: 2020/10/10).

proposa litezke Europako hainbat eskualde ugaritan ohikoak izan diren open fields edo
lursail irekien sistemekin, erabilera pribatu eta kolektiboak uztartzeko orduan sortu
zituzten formula originalei dagokienez behinik behin (adib.: Hall, 2014; Oosthuizen,
2013; Renes, 2010, 2016).

5. ONDORIOA

Xundaz eta ezpondaz osatutako laborantzarako terraza-sistemek unitate bereizgarri
eta definitu bat osatzen dute Nafarroa iparreko herrien landa-paisaian, Baztango Ba-
saburuko kasuan aztertu dugun gisan. Sistema hauek zerealgintzarako espazio nagusia
osatu izan dute testuinguru hauetan; herriguneen alboan kokatuta egon ohi dira, eta
haien eraikuntzan eta mantenuan tokiko komunitateen ekintza kolektibo eta koordina-
tuaren isla antzeman daiteke. Ekintza hori, bereziki, mendi-magalen egokitzapenaren
bidez gorpuztu izan da espazioan, pendizak leuntzeko, irrigazioa eta drenaia errazteko
eta higadura gutxitzeko xedez. Lan horien guztien emaitza hedadura handi samarreko
blokeak izan dira, era deszentralizatuan kudeatutako jabetza tipien konstelazio batean
zatituta.

Herri hauetan laborantzarako terraza-sistemen tipologia bereizgarri bat definitu iza-
nak, bertzalde, atea irekitzen dio elementu hauen ikerketa historiko eta arkeologikoari.
Espazio hauek historikoki eraikitako artefaktuak direla onartzen baldin badugu, haien
genesiari eta bilakaerari lotutako elementu materialak aztertzeari ekiten ahal diogu:
egiturak, jatorri antropogenikoa duten lubakiak eta betelanak, eta abar. Hauen gain-
jartzea metodo estratigrafikoen bidez ikertzeaz gain, iturri dokumentalekin, etnogra-
fikoekin edota toponimikoekin ere aldera daiteke. Guzti honi esker, espazio hauen
historia berreraikitzeko aukera sortuko da, haien eraikuntzaren kronologia finkatuz
eta ordutik izandako aldaketak zehaztuz; datu horiek, gero, herrien beraien jatorriare-
kin eta bilakaerarekin lot litezke. Bertze ikerketa-ildo interesgarri bat terraza-sistemen
eta tokiko landa-paisaia osatzen duten gainerako elementuen arteko loturak aztertzea
izango da, batzuen eta bertzeen arteko transferentziak eta baldintzapenak aztertuz.
Hitz gutxitan, ikerketa-lerro honek xenda berriak irekiko lituzke oraindik ere aldagaitz
eta ia atabiko gisa ulertu ohi diren Nafarroa iparreko landa-paisaien historia ezagu-
tzeko bidean.

